
ՈՐՈՇՈՒՄ
13 մայիսի 2015 թվականի №123Ա
ք.Երևան
«ԷՆԵՐԳՈՏԵԽՆԻԿԱ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ ԴԻՄՈՒՄ-ԲՈՂՈՔԸ ՄԵՐԺԵԼՈՒ ՄԱՍԻՆ
 Հաշվի առնելով, որ՝
 ա) «Էներգոտեխնիկա» սահմանափակ պատասխանատվությամբ ընկերությունը (այսուհետ՝ Ընկերություն) սույն թվականի ապրիլի 15-ին Հայաստանի Հանրապետության հանրային ծառայությունները կարգավորող հանձնաժողով (այսուհետ՝ Հանձնաժողով) ներկայացված №Է-0/6 դիմում-բողոքով խնդրել է անվավեր ճանաչել Հանձնաժողովի 2015 թվականի մարտի 25-ի №51Ա որոշման (այսուհետ՝ Որոշում) 2-րդ կետը, քանզի՝ 
· Անհրաժեշտ փաստաթղթերի չներկայացման պատճառը Հանձնաժողովի և Հայաստանի Հանրապետության քաղաքաշինության նախարարության սահմանած կարգերի միջև եղած անհամապատասխանությունն է: Մասնավորապես, «ճարտարապետահատակագծային առաջադրանք և շինարարության թույլտվություն ստանալու համար Հանձնաժողովի տված էլեկտրական էներգիայի արտադրության լիցենզիան պարտադիր չէ»: Կառուցված հողմաէլեկտրակայանն իրենից ներկայացնում է գյուտի մակարդակով տեխնիկական նորույթ և, որպես փորձակոնստրուկտորական աշխատանք, անցել է բոլոր փուլերը: Ուստի, վկայակոչելով «Էներգետիկայի մասին» Հայաստանի Հանրապետության օրենքի 5-րդ հոդվածի 1-ին կետի «ե» և «ժա» ենթակետերը, Ընկերությունը պնդում է, որ տույժերի ու տուգանքների փոխարեն Հանձնաժողովն իր նկատմամբ պետք է կիրառի խրախուսանքներ. 
· առկա են հակասություններ Հանձնաժողովի 2013 թվականի նոյեմբերի 1-ի №374Ն որոշմամբ հաստատված՝ էներգետիկայի բնագավառում գործունեության լիցենզավորման կարգի (այսուհետ՝ Կարգ) և «Էներգետիկայի մասին», «Լիցենզավորման մասին», «Վարչարարության հիմունքների և վարչական վարույթի մասին» Հայաստանի Հանրապետության օրենքների, Հայաստանի Հանրապետության քաղաքացիական օրենսգրքի և այլ օրենքների միջև. 
·  վկայակոչելով «Լիցենզավորման մասին» Հայաստանի Հանրապետության օրենքի 10-րդ հոդվածի 8-րդ կետի 2-րդ պարբերությունը, «Էներգետիկայի մասին» Հայաստանի Հանրապետության օրենքի 26-րդ հոդվածը, ինչպես նաև «Գնումների մասին» Հայաստանի Հանրապետության օրենքի 2-րդ, 32-րդ հոդվածները և Հայաստանի Հանրապետության կառավարության 2011 թվականի փետրվարի 10-ի №168-Ն որոշումը՝ Ընկերությունը պնդում է, որ Կարգում չի պահպանվել «Էներգետիկայի մասին» Հայաստանի Հանրապետության օրենքի 26-րդ հոդվածի պահանջը. Ընկերությունը վիճարկում է նաև Կարգով նախատեսված՝ անձանցից պահանջվող երաշխիքների հաշվարկման կարգը. 
· մատնանշելով ՀՀ քաղաքացիական օրենսգրքի 345-րդ, 368-րդ և 370-րդ հոդվածները՝ Ընկերությունը նշում է, որ իր և Հանձնաժողովի միջև որևէ պարտավորություն կատարելու վերաբերյալ պայմանագիր առկա չէ, հետևաբար գոյություն չունեցող պարտավորության կատարման ապահովումը տուժանքի միջոցով՝ անվավեր է: Բացի այդ, նման պարտավորության կատարման ապահովման համար տուժանք կիրառելու մասին գրավոր համաձայնություն չկա, հետևաբար տրված լիցենզիայի պայման չկատարելու հիմքով տուժանք կիրառելն անօրինական է.
· Ընկերությունը չի խախտել «Էներգետիկայի մասին» Հայաստանի Հանրապետության օրենքի 42-րդ հոդվածի 6-րդ կետի պահանջները. Հանձնաժողովը վիճարկվող որոշմամբ տուժանք սահմանելիս վարչական վարույթ չի հարուցել. 
բ) «Էներգետիկայի մասին» Հայաստանի Հանրապետության օրենքի 26-րդ հոդվածի համաձայն՝ համապատասխան գործունեության լիցենզիա ստանալու հայտ ներկայացնողներից Հանձնաժողովը պահանջում է Հայաստանի Հանրապետության օրենսդրությանը չհակասող երաշխիքներ: Օրենքի նշված պահանջը կրում է իմպերատիվ բնույթ: Միաժամանակ, «Լիցենզավորման մասին» Հայաստանի Հանրապետության օրենքի 8-րդ հոդվածի 2-րդ մասի 3-րդ պարբերության համաձայն՝ էներգետիկայի բնագավառում լիցենզավորման առանձնահատկությունները սահմանվում են «Էներգետիկայի մասին» Հայաստանի Հանրապետության օրենքով և դրա հիման վրա Հանձնաժողովի հաստատած Կարգով: Ընկերության կողմից երաշխիքային գումարը Հայաստանի Հանրապետության պետական բյուջե փոխանցման դեպքերն ու կարգը հստակ սահմանված են Կարգի №3 հավելվածի՝ երաշխիքների ներկայացման կարգով, ուստի «Էներգետիկայի մասին» Հայաստանի Հանրապետության օրենքի 42-րդ հոդվածը, «Լիցենզավորման մասին» Հայաստանի Հանրապետության օրենքի 10-րդ հոդվածի 8-րդ կետը, Հայաստանի Հանրապետության քաղաքացիական օրենսգրքի 345-րդ, 368-րդ և 370-րդ հոդվածները, ինչպես նաև «Գնումների մասին» Հայաստանի Հանրապետության օրենքի 2-րդ, 32-րդ հոդվածները և Հայաստանի Հանրապետության կառավարության 2011 թվականի փետրվարի 10-ի №168-Ն որոշման դրույթները տվյալ իրավահարաբերությունների նկատմամբ կիրառելի չեն.
գ) Համաձայն Կարգի №3 հավելվածի՝ երաշխիքների ներկայացման կարգի 8-րդ կետի՝ Հանձնաժողովը, լիցենզավորված անձի լիցենզիայով սահմանված կառուցման ժամանակահատվածը երկարաձգելիս, որոշում է ընդունում երաշխիքի կեսը Հայաստանի Հանրապետության պետական բյուջե փոխանցելու մասին: Ըստ Կարգի №3 հավելվածի՝ երաշխիքների ներկայացման կարգի 11-րդ կետի՝ լիցենզավորված անձի ներկայացրած երաշխիքը Կարգով սահմանված դեպքերում Հայաստանի Հանրապետության պետական բյուջե չի փոխանցվում, եթե նրա կողմից լիցենզիայի պայմանների չկատարումը կամ ոչ պատշաճ կատարումը հետևանք է ֆորս մաժորի.
դ) Ընկերության №Է-0/6 գրությամբ նշված իրավական ակտերի միջև «անհամապատասխանությունների» վերաբերյալ պնդումները, ինչպես նաև հողմային էլեկտրակայանը որպես փորձակոնստրուկտորական հնարավոր գյուտ համարվելու հանգամանքը չեն համապատասխանում Կարգի №3 հավելվածի՝ երաշխիքների ներկայացման կարգի 11-րդ կետով սահմանված պահանջներին և չեն կարող դիտարկվել որպես ֆորս մաժորային. 
 ե) Որոշման ընդունման իրավաչափությունը բխում է «Էներգետիկայի մասին» Հայաստանի Հանրապետության օրենքի 26-րդ հոդվածի, «Լիցենզավորման մասին» Հայաստանի Հանրապետության օրենքի 8-րդ հոդվածի 2-րդ մասի, ինչպես նշված նորմերի հիման վրա ընդունված Կարգի իրավակարգավորումներից.
զ) «Վարչարարության հիմունքների և վարչական վարույթի մասին» Հայաստանի Հանրապետության օրենքի 75-րդ հոդվածի 2-րդ մասի համաձայն՝ վարչական բողոքը քննարկվում է բողոքարկված վարչական ակտի իրավաչափության տեսանկյունից, իսկ հայեցողական լիազորության իրականացման դեպքում` նաև նպատակահարմա-րության տեսանկյունից, 
 և հիմք ընդունելով «Վարչարարության հիմունքների և վարչական վարույթի մասին» Հայաստանի Հանրապետության օրենքի 76-րդ հոդվածի 1-ին մասի «բ» կետը՝ Հանձնաժողովը որոշում է.
1. Մերժել Որոշման 2-րդ կետն անվավեր ճանաչելու մասին Ընկերության դիմում-
-բողոքը: 
2. Ընկերությանը՝ ընդունել ի գիտություն, որ իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:
3. Սույն որոշումն ուժի մեջ է մտնում ստորագրման պահից: 
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝ 

